
Udaberriko mehatxua 

Udaberrian, landareak loratzearekin batera, alergiak ugaritu egiten dira; azken 30 urteetan bikoiztu egin dira hainbat gaixotasun alergiko, batez ere errinitisa eta asma. 

Ane Azurmendi 

Donostia 

Udaberria hastearekin batera, landareak loratu egiten dira, eta horrekin batera alergiko asko sufritzen hasten dira, udaberriko alergikoak behintzat. Polenak jende askori eragiten dio alergia. Polena edo lore hautsa landareek euren ugaltze prozesuan sortzen dituzten eta airean zabaltzen diren gorputz mikroskopikoak dira. Polenarekiko sentikorrak diren pertsonetan hainbat sintoma eragin ditzakete: doministikuak, sudur jario urtsua, konjuntibitisa eta, kasurik larrienetan, baita asma ere. 

Eduardo Fernandez Gasteizko Santiago Apostolua ospitaleko alergologoaren arabera, oraindik goiz da aurten zenbat polen izango den jakiteko. «Izan ere, gure inguruan oraindik ez da hasi polenaren garaia». Hala ere, pinu asko dagoen lekuetan, Deba inguruan adibidez, pinuaren polenari alergia diotenek dagoeneko jasan dute alergia, otsailaren bukaera eta martxoaren hasiera bitartean. «Hala ere, alergia mota hori ez da oso ohikoa», argitu du Fernandezek. 

Bestalde, Euskal Herriko klima aldakorra dela-eta alergien inguruko aurreikuspenak egitea oso zaila dela dio. «Egin duen euria dela eta, lurra hezea dago; hori dela eta, datozen bi hilabeteetan egiten duen eguraldiaren araberakoa izango da lore hautsen kontzentrazioa». Euri gutxi botatzen badu eta bero handia egiten badu, polen asko izango da. Bestal- de, etengabe euria egiten badu, seguruenik polen gutxiago izango da. 

Askok uste dute udazkeneko eta neguko eguraldiak eragin zuzena izango duela udaberrian egongo den polen kopuruan. Fernandezek argi utzi du ez dagoela ezer udazkeneko eta neguko tenperatura eta hezetasunak datorren udaberriko polenean eragina izango duela bermatzen duenik. Hala ere, batzuek uste dute udazken hezea bada udaberrian polen gehiago izango dela. 

Alergiak ere gero eta ugariagoak dira, gero eta jende gehiago egoten da udaberriaren beldurrez. Azken 30-40 urteetan bikoiztu egin dira hainbat alergia gaixotasun. Batez ere, errinitisa eta asma. Hori zehazki zergatik gertatzen den ez dago garbi. Baina hainbat teoria badira. Higienearen teoriaren arabera, bizitzako lehenengo etapetan gorputzak germenekin duen kontaktua gutxitu egin da, eta horren ondorioz, gutxitu egin dira gorputzak germenei aurre egiteko dituen defentsa immunologikoak. Hala, alergiak eta halako erantzun immunologiko anormalak sortzen dira. 

Etxeetan bero handiagoa izateak ere eragina duela uste dute aditu batzuek. Izan ere, bero handiagoa izateak eta etxea gutxiago aireberritzeak etxean bertan hauts akaro gehiago egotea dakar. Horretaz gain, kutsadurak, sodio gutxi hartzeak eta genetikak ere eragin handia dute. «Ama alergikoa baldin bada, haren ondorengoen %30 inguru alergikoak izango dira». 

Faktore horietaz gain, klima aldaketak ere eragiten du alergietan beste hainbat gauzatan bezala, Fernandezek dioenez: «Lurra berotzeak, ezbairik gabe, eragiten du alergia motetan. Euri gutxi egiteak eta bero handia izateak polenaren kontzentrazioa handiagoa izatea eragingo du». 

Nahiz eta udaberrian gehienbat polenaren alergia ikusten den, Fernandezek gogoratu du ez dela ahaztu behar garai hauetan erle eta liztorren pozoien alergia ere izaten dela. «Hipertsensibilitateko ezaugarri larriak sortzen dituztelako». 

ZER DA ALERGIA? Gorputzaren gehiegizko erreakzio bat da alergia. Substantzia batzuen aurrean gertatzen den erantzun immunologikoa. Gaixoek jaiotzetik dakarte alergia izateko joera genetikoa. Gehienetan, sintoma alergikoak dituztenek familiako aurrekariak izaten dituzte. Jaiotzean geneetan dago informazio hori. Hala ere, horrek ez du esan nahi derrigor alergikoa izango denik, substantzia jakin batzuekin harremanetan jarriz gero alergia hori agertu egingo dela baizik. 

Gramineoak (garia, artoa, oloa, arroza, zekalea, garagarra, basartoa eta artatxikia) dira gaitz horien %35en jatorria. %30ena, berriz, olibondoa. Hala ere, alergikoen %40k baino gehiagok polen mota baten baino gehiagoren aurrean erreakzionatzen dute. Zuhaitzetako edo landareetako lore hautsak eragiten duen alergia desberdina da. Zuhaitzetako polena handiagoa da; hori dela eta, kanpoko muki mintzetaraino bakarrik heltzen da, eta sintoma arinagoak eragiten ditu. Landareen polena, berriz, finagoa da eta bronkioetaraino sar daiteke, aurrekoak baino larriagoak izaten diren krisi asmatikoak eraginez. Alergiko guztiek ere ez dituzte modu berean agertzen erreakzio alergikoak, alergia mota bera izan arren. 

Sexuaren arabera ere aldatzen dira alergiaren eraginak. Errinitis alergikoak, esaterako, gizonezkoei gehiago eragiten die. 

Polenaz gain, badaude udaberriko beste alergia batzuk: intsektuenak eta eguzkiarenak, esaterako. Baina azken bi alergia horiek lore hautsak baino errazago saihestu daitezke. Izan ere, substantzia horiekin harremanik ez badago, alergia ez da agertuko. Hala ere, erreakzio alergikorik ez izateko ahalegina egiteak bizimodua alda dezake. Esaterako, eguzkiari alergia dioten pertsonek eguzkia saihesteko ahalegin handiak egin behar dituzte, eta horretarako, bero handia egiten duenean ere gorputz osoa estaltzeko lain arropa eraman behar dute. 

ERRINTIS ALERGIKOA. Errinokonjuntibitisa da gaixotasun alergologiko ohikoena. Besteak beste, sudur eta begietako azkura, begi gorriak, malko jarioa, doministikuak eta kongestioa ditu sintoma. 

Alergiko gehienek errinokonjuntibitisa izango dute. Beste batzuek bronkioetako sintomatologia izango dute: arnasteko zailtasuna, itotze sentsazioa eta eztula. Alergiak izaten dituzten beste hainbatek, ordea, azalean sumatzen dute eragina. Azaleko sintomek, batez ere gorputz osoan agertzen diren arren, gorputz adarretan eragiten dute.  

Aholkuak eta tratamenduak 

A.A. Donostia 

Asko dira udaberria iristeko beldurrez egoten direnak, alergiaren arriskua handiagoa izaten baita udaberrian. Hala ere, betiere alergologoen gomendioak eta tratamenduak jarraitzen badituzte, hobeto igaro dezakete alergiaren garaia. Hiru izan daitezke alergiaren kontrako tratamenduak. Lehenik, polenaren aurrean ez egotea; hori lortzeko, polenizazio garaietan komenigarria da leihoak ixtea, autoan, etxean nahiz lanean. Bigarrenik, aire librean ez egotea; batez ere egunsentian eta arratsalde eta iluntzean, arropa aire librean ez esekitzea komeni da, polenik har ez dezaten. Aire girotua erabiliz gero, iragazkiak sarri eta ondo garbitu behar dira, iragazkietan polena metatzen delako. Hirugarrenik, etxe barruko lizuna eta hezetasuna saihestea; ez eduki etxe barruko landare asko, eta ez ureztatu; belarra ez moztu, eta ez egon belarra moztu berri duten lekuetan. Nahiz eta azaldutako gomendio guztiak bete, «tamalez kasu batzuetan soilik saihesten dira alergiak», aitortu du Eduardo Fernandez alergologoak. «Animalien epitelioek, latexak, botikaren batek edo elikagairen batek alergia sortzen badizute, saihestu egin behar dira. Baina, nahiz eta ahalegin guztiak egin, zailagoa da lore hautsak saihestea». 

Hori dela eta, alergenoak saihesteko ahalegina egin arren, askotan alergia sortzen da, eta orduan, botikak hartu behar izaten dira. Tratamenduan hainbat aukera daudenez, kasu bakoitza baloratuz eta pertsonaren ezaugarrietara egokituz erabakitzen du medikuak alergia nola sendatu. 

ALERGIARIK EZ IZATEKO. Ohiko botikez gain, immunoterapia, mihipeko eta azalpeko txertoak ere badaude. Txertoak alergia sortzen duten substantzien aurkakoak dira (polena, animalien epitelioak, erleak, liztorrak...). 

Txertoen bidez, pixkanaka alergia sortzen duen substantziaren dosi txikiak sartzen dira gorputzean, gero eta dosi handiagoak sartuz; hala, sistema immunologikoa substantzia hori beretzen joaten da. Gaur egun asko hobetu dira immunoterapian erabiltzen diren substantziak, horien dosiak eta eman beharreko pausoak, eta horri esker, tratamendu honek askoz ere lehenago lortzen du emaitza. 

Immunoterapiak soilik saihestu dezake errinitis alergikoaren garapen naturala. Horretaz gain, alergiak asma sortzea ere saihestu dezake. Immunoterapia alergiaren hastapenetan hastea komeni da. Mihipeko tratamendua oso egokia da haurrentzat, orratzei beldur dietenentzat eta orokorrean ospitalera joateko arazoak dituztenentzat, etxean egin daitekeelako eta ez delako orratzik erabiltzen. 

Eva Centeno, Polen-alergikoa 

«Sei urtez aritu nintzen txertoak hartzen, baina utzi egin nituen» 

a.a. Donostia 

Eva Centeno 1974. urtean jaio zen, eta gaur egun Mutiloan (Gipuzkoa) bizi da. Gramineoei alergia die, hamahiru urte zituenetik. Tratamendu asko ezagutu ditu, txertoak, hainbat botika... Baina oraindik gaizki pasatzen du udaberrian. 

Noiz hasten zara alergiaren lehenengo sintomak izaten? 

Normalean, martxoaren amaieran edo apirilaren hasieran hasten naiz, eta uda bukatu arte irauten dit, nahiz eta udan gutxiago izan. Okerrena udaberrian pasatzen dut. Hala ere, eguraldiaren araberakoa izaten da. Luze egoten naiz alergiarekin. Niretzat eguraldi aldaketak dira okerrena. 

Zer sintoma izaten dituzu? 

Normalean errinitisa eta konjuntibitisa izaten ditut. Batzuetan asma ere izan dut. Hala ere, botikak hartzen baditut, normalean ez dut asmarik izaten. 

Ze tratamendu jarraitzen duzu? 

Orain bakarrik botikak hartzen ditut, udaberrian. Sei urtez txertoak hartzen aritu nintzen, baina udaberrian berdin-berdin botikak hartu behar nituenez, txertoak utzi nituen. Pilulak, aerosolak eta begietako tantoak hartzen ditut. Urtero joaten naiz medikuarengana, eta berak gomendatzen didan tratamendua jarraitzen dut. 

Nolakoa da txertoen tratamendua? 

Txertoak neguan hilero jartzen dizkizute, ondoren udaberria hobeto pasatzeko. Baina ni ez nau konbentzitu txertoaren tratamenduak. Izan ere, txertoak besoan erreakzioa egiten zidan, gorrituta uzten zidan, eta gero, gainera, botikak hartzen jarraitu behar nuen. Horregatik utzi nituen. 

Ezagutzen duzu mihipeko tratamendua? 

Ez, lehen urtero joaten nintzen alergologoarengana, baina aspaldian ez naiz joan. Beraz, orain nire medikuarengana soilik joaten naiz, eta ez dut mihipeko tratamenduaz ezer entzun. 

Zure familian badaude alergiko gehiago? 

Bai, nire ahizpa; nirekin batera hasi zen tratamenduekin. Hala ere, nire gurasoak ez dira alergikoak. 

Arazo larriren bat izan duzu noizbait? 

Okerrena asmarekin pasatu izan dut. Esaterako, iaz haurdun nengoenez, ez nuen pilularik hartu, eta asma atake bat izan nuen, baina Ventolin hartu nuen eta pasa egin zitzaidan. Ez zait inoiz ezer larririk pasatu. 

Zer egiten duzu alergenoak saihesteko? 

Leihoak itxi, kalera ateratzeko eguzkitako betaurrekoak jarri... Eta ez dut kalean kirolik egiten. Asma dela eta, arriskutsua da udaberrian kalean kirola egitea. 

